
1.
RÉAMHRÁ
Oibríonn an Roinn Cosanta i dtimpeallacht an-rialaithe agus í ag comhlíonadh a cuid dualgas as riaradh agus as plé le hearcaíocht, oiliúint, eagrúchán, cothabháil, trealamh, bainistíocht, disciplín, riarachán, agus rialú de réir dlí na bhfórsaí cosanta míleata.   

Feidhmíonn an tAire agus an Roinn faoi na hAchtanna Airí agus Rúnaithe, an tAcht um Bainistíocht na Seirbhíse Poiblí, 1997, an tAcht Cosanta, 1954 mar a leasaíodh é, agus Rialacháin na bFórsaí Cosanta.   Thairis sin rialaíonn siad obair na Roinne agus obair na bhFórsaí Cosanta.   De bhreis air sin, eisíonn na húdaráis mhíleata Treoracha Riaracháin a bhaineann le pearsanra agus le gnóthaí inmheánacha eile.  

Cuid an-suntasach d’obair na Roinne is ea tuarastal agus pinsin a íoc agus tá sí seo rialaithe go daingean ag an dlí agus ag ciorcláin is treoracha na Roinne Airgeadais.   (Féach Leabhar Tagartha Alt 16 ag an Roinn Airgeadais.) 

Tá soláthar san Acht Ombudsman (Óglaigh na hÉireann), 2004 chun go mbunófaí Oifig an Ombudsman do na Fórsaí Cosanta.  Faoi théarmaí an Achta tig leis an Ombudsman do na Fórsaí Cosanta gearáin a fhaightear ó bhaill reatha nó ó iar-bhaill na bhFórsaí Cosanta a fhiosrú.  Cuireann an Ombudsman tuairiscí ar chásanna faoi réir an Aire Cosanta maille le moltaí gaolmhara le go nglacfadh sé/sí cinneadh orthu.  Foilsíonn an Ombudsman Tuarascáil Bhliantúil.   
Tá an struchtúr rialála agus riaracháin faoina fheidhmíonn gach Brainse ar leith leagtha amach in Alt 2 thíos.  
2.
STRUCHTÚR RIALÁLA AGUS RIARACHÁIN
2.1
Brainse na Dlíthíochta  
Pléitear le bainistíocht agus le socraíocht éileamh in aghaidh an Aire Cosanta faoi réir rialacha na gcúirteanna, na dlí-eolaíochta agus chomhairle ó chomhairleoirí dlí agus eile na Roinne.  Anuas air sin, déantar tagairt, nuair is cuí, do Rialacháin na bhFórsaí Cosanta, do Ghnáth‑Orduithe agus Threoracha Riaracháin, ach go háirithe:   

Rialacháin na bhFórsaí Cosanta – Cóir Leighis – ina leagtar amach deitéarmanaint an rangú míochaine.

Rialacháin na bhFórsaí Cosanta A8 – a dhoiciméadaíonn Orduithe, a choinníonn taifid ar Chomhfhreagras agus ar Thorthaí – paragraif  88 agus 89.  
Gnáth-Ordú Ginearálta 43/55, Cuid 6, Alt 2  - Gnáthaimh i gcás Timpiste le Feithicil .

Treoir Riaracháin "A" 1/96, Caibidil 6, ina leagtar amach na gnáthaimh chun timpistí agus óspairtí a thuairisciú.  
Seoltar na tuairiscí ar aghaidh chuig an Príomh-Aturnae Stáit, chuig Aturnaetha Stáit agus chuig an Ghníomhaireacht um Éilimh ar an Stát a ghníomhaíonn thar ceann na Roinne le héilimh dhlíthiúla  shibhialta.  
2.2
Brainse na gConarthaí 
Riarann Brainse na gConarthaí gach próiseas soláthair, a mbíonn baint aige leis, faoi réir na dtreoracha atá leagtha síos ag an Rialtas agus faoi réir Threoracha ábhartha an Aontais Eorpaigh

Is féidir teacht ar na seoraí ábhartha sna leabhráin seo a leanas:

"Public Procurement Guidelines- Competitive Process" agus "Public Financial Procedures" a phléann le gnáthaimh sholáthair agus ar féidir a cheannach ó: 

Oifig Dhíolta Foilseachán Rialtais, a bhíonn oscailte do shiopadóirí ó 9.30 am go dtí 5.15 pm (Luan-Déardaoin) agus ó 9.30 am go dtí 5 pm (Aoine) agus atá lonnaithe i: 
Teach Sun Alliance,

Sráid Theach Laighean,

Baile Átha Cliath 2.

Teil: (01) 6793515 / 6476879

Is féidir Foilseacháin Rialtais a cheannach tríd an bpost ach seic/ordú poist/dréacht bainc a chur isteach, atá iníoctha le Foilseacháin Rialtais, ó:

Foilseacháin Rialtais,

Aonad 20, Páirc Mhiondíola Cois Locha,
Clár Clainne Mhuiris,  

Co. Mhaigh Eo.

Teil: Lo-Call 1890 213434

Is féidir Foilseacháin Rialtais a ordú thar an teileafón freisin (9.15 am go dtí 1 pm agus 2 pm go dtí      5 pm – Luan go hAoine) le cártaí VISA/Mastercard ar an uimhir Lo-Call thuasluaite.  

Tá gach faisnéis reatha a bhaineann le gnáthaimh sholáthair phoiblí le fáil ar an suíomh gréasáin www.etenders.gov.ie  faoin nasc le Treoirleabhair/Reachtaíocht.   
Tá Treoracha de chuid an Aontais Eorpaigh faoi sholáthar poiblí liostáilte thíos agus tá teacht orthu ar an suíomh gréasáin http://eur-lex.europa.eu 
	Treoir ón gComhairle  2004/17/CE
	Treoir Sholáthair faoi earnálacha áirithe áirgí (soláthraithe uisce, fuinnimh, iompair agus seirbhísí poist)

	Treoir ón gComhairle 2004/18/CE


	Treoir Sholáthair do Sholáthairtí, Sheirbhísí agus d’Oibreacha

	Treoir 2007/66/CE ó Pharlaimint na hEorpa agus ón gComhairle an 11 Nollaig  2007
	Réitigh/Sásamh do tháirgeoirí. Dualgais aiseolais d’Údaráis.


2.3
Brainse Réitigh agus Eadrána na bhFórsaí  Cosanta
Tá soláthar san Acht Cosanta (Leasú), 1990 chun go mbunófaí córas uiríll do bhaill na bhFórsaí Cosanta.  Tá mar phríomhaidhm ag an reachtaíocht a chinntiú go mbeidh  meicníocht bhuan ar fáil do bhaill na bhFórsaí Cosanta chun a dtuairimí ar phá agus ar raon ceisteanna eile, cinn a bhaineann le coinníollacha seirbhíse, ach go háirithe, a chur in iúl.   Tá ceisteanna a bhaineann le ceannas agus le rialúchán eisiata go sonrach ag an reachtaíocht ó théarmaí tagartha na gCumann.  
Le go mbeadh feidhm ag an reachtaíocht shínigh an tAire Cosanta Rialachán S6 de chuid na bhFórsaí Cosanta ar 16 Bealtaine 1991 agus bhunaigh sé Cumann Ionadaíochta na nOifigeach Coimisiúnta (RACO) agus Cumann Ionadaíochta Chéimnigh eile na mBuan-Óglach (PDFORRA).  Rianaíonn an Rialachán raon na n‑ábhar a thiocfaidh faoi scóip an uiríll, conas mar a ghníomhóidh na Cumainn, cé bheidh i dteideal bheith ina mbaill díobh, cad iad na saghsanna gníomhaíochta ar ceadmhach do na Cumainn bheith bainteach leo, cad iad na cineálacha cruinnithe a bheidh acu leis an húdaráis mhíleata agus cén dóigh ina bpléifidh na Cumainn leis an meáin chumarsáide faoi ábhar uiríll.  
Aontaíodh Scéim Réitigh agus Eadrána leis na cumainn agus bunaíodh í mí an Mhárta 1993.  Is páirtithe leis an Scéim iad an tAire Cosanta agus an tAire Airgeadais.  Tá soláthar inti chun go bpléifí le gach ábhar a thagann faoi réir na Scéime trína meicníocht agus mar sin amháin.  
2.4
Brainse Pholasaí Pearsanra na bhFórsaí Cosanta 
Déileáiltear le ceisteanna forbairt pholasaí agus gnóthaí riaracháin, a bhaineann leis an mBrainse seo, i gcomhthéacs thimpeallacht rialála na bhFórsaí Cosanta

Rialaíonn an tAcht Cosanta, 1954 agus é leasaithe, struchtúr iomlán na bhFórsaí Cosanta agus cuireann sé ar chumas an Aire Cosanta Rialacháin do na Fórsaí Cosanta a dhéanamh a mbíonn iontu mórchuid de na sonraí faoin struchtúr agus na hoibríochtaí.  Anuas air sin, eisíonn na húdaráis mhíleata Treoracha Riaracháin a bhaineann le gnáthaimh inmheánacha (arduithe céime, cead saoire, etc.) mar eolas agus mar threoir do na Fórsaí Cosanta.   
Leasaítear Rialacháin na bhFórsaí Cosanta agus Treoracha Riaracháin ó thráth go chéile chun athruithe ar chleachtais agus gnáthaimh oibre mhíleata a léiriú.  Is féidir glacadh leis na Rialacháin agus na Treoracha seo mar choimre fasach do na Fórsaí Cosanta.  

Is é Brainse Pholasaí Pearsanra na bhFórsaí Cosanta an príomh-ghléas idirphlé le hOifig an Ombudsman d’Óglaigh na hÉireann.  Bunaíodh an oifig faoi réir fhorálacha an Acht Ombudsman (Óglaigh na hÉireann) 2004 chun gearáin ó bhaill reatha nó ó iar-bhaill na bhFórsaí Cosanta a fhiosrú. Cuireann an Roinn comhairle ar an Aire maidir le tuarascálacha agus moltaí a bhíonn curtha ar aghaidh ag an Ombudsman tar éis dó/di an gearán a fhiosrú.   

2.5
An Brainse Reachtaíochta 
Rialaíonn an tAcht Cosanta, 1954 agus é leasaithe, struchtúr iomlán na bhFórsaí Cosanta agus cuireann sé ar chumas an Aire Cosanta Rialacháin do na Fórsaí Cosanta a dhéanamh a mbíonn iontu mórchuid de na sonraí faoin struchtúr agus na hoibríochtaí.  Leasaítear Rialacháin na bhFórsaí Cosanta mar is gá chun athruithe ar chleachtais agus gnáthaimh oibre mhíleata a léiriú.

2.6
An Brainse Feidhmeannais 
Níl an brainse seo freagrach as aon achtachán nó scéim sa chiall a bhaintear as in Alt 16 den Acht.  Baineann aon teagmháil a bhíonn aige le baill den phobal nach mór go hiomlán le hiarratais ar sheirbhísí na bhFórsaí Cosanta e.g. iarratais ar chúnamh le himeachtaí pobail agus ar threalamh a thabhairt ar iasacht.   

Siúd is nach bhfuil aon treoirlínte scríofa a phléann leis an hiarratais seo, breathnaítear ar gach iarratas de réir a fhiúntais féin agus déantar gach dícheall an trealamh a sholáthar ach féachaint ag an am céanna do riachtanais oibríochta na bhFórsaí Cosanta.  

Is é an Bord Cheannach Capall a cheannaíonn capaill do Scoil Eachaíochta an Airm.  Ar an mBord tá oifigeach ón Roinn, an tOifigeach i gCeannas na Scoile, Oifigeach Marcaíochta agus iar-Oifigeach i gCeannas.   

2.7
An Brainse Airgeadais  
2.7.1
Pinsin  
Tá na critéir faoina ndeonaítear pinsin, aiscí agus liúntais le fáil sna doiciméid seo a leanas:- 

· Na hAchtanna Arm-Phinsean 1932 go 1975 agus Ionstraimí Reachtúla (Scéimeanna Pinsin na bhFórsaí Cosanta);
· Na hAchtanna Arm-Phinsean 1923 go 1980 agus Ionstraimí Reachtúla (Rialacháin na nArm‑Phinsean);
· An tAcht um Aoisliúntas na Seirbhíse Poiblí (Forálacha Ilghnéitheacha) 2004; agus
· Comhaontaithe ábhartha faoi Scéim Réitigh agus Eadrána na mBuan-Fhórsaí Cosanta.

Seo a leanas nósanna imeachta/gnáthaimh bhreise faoina riartar deonú pinsean, aiscí agus liúntas:  
Méaduithe ar Shochair 
I gcomhpháirt le pinsin sa tseirbhís phoiblí i gcoitinne, ardaítear pinsin na bhFórsaí Cosanta i gcomhréir le harduithe pá ábhartha a fhaigheann pearsanra reatha faoi sheirbhís, a bhfuil an chéim chéanna acu, agus ardaítear iad le feidhm ón dáta céanna.  Ní mór don Aire Airgeadais arduithe pinsin a fhaomhadh.    

Is féidir aisce scoir a mhéadú chun ardú pá ginearálta a thabhairt san áireamh - ardú a thagann i bhfeidhm taobh istigh de 122 lá tar éis scoir ar bhonn aoise an fhaid is atá an pinsinéir ina bheatha ar lá fheidhmithe an ardú pá agus go raibh an t‑ardú comhaontaithe ar an dáta scoir.  
An Cúlra le Scéimeanna Pinsin Ranníocacha do Nuachair is Leanaí agus deonú pinsean faoi chúinsí eisceachtúla faoi réir na Scéime seo 
Faoi réir na Scéimeanna Ranníocacha a bhí i bhfeidhm ag an am (i.e. do phearsanra a earcaíodh roimh 1 Aibreán 2004)  tá baintreach/baintreach fir oifigigh nó saighdiúra éagtha i dteideal pinsean a fháil faoi réir choinníollacha na Scéime an fhaid is a bhí an té atá éagtha ina bhall den Scéim.   B’éigean d’oifigigh a coimisiúnaíodh ar, nó i ndiaidh, 1 Eanáir 1971 nó, i gcás saighdiúirí a liostáladh ar, nó i ndiaidh, 1 Feabhra 1978, bheith ina mbaill den Scéim.  I gcás na nOifigeach agus na saighdiúirí a bhí ag déanamh seirbhíse ag an am, tugadh an rogha dóibh dul, nó gan dul, isteach sa Scéim.  Leasaíodh an Scéim go mór i 1985 agus bhí ballraíocht sa Scéim leasaithe éigeantach don dá chatagóir a coimisiúnaíodh/liostáladh tar éis 1 Meitheamh 1985.  

Deonaíodh sochair phinsin ar bhonn eisceachtúil do líon beag baintreach saighdiúirí a dhiúltaigh bheith páirteach sa Scéim tosaigh i 1978 agus nár ghlac leis an deis dul isteach sa Scéim Ranníocach leasaithe.  Cuireadh fianaise míochaine ar fáil a léirigh nach raibh ar chumas na saighdiúirí a bhí i gceist cúram ceart a dhéanamh dá ngnóthaí pearsanta le linn tréimhse an rogha i 1985.  Breathnófar ar aon chás eile dá shórt a thiocfaidh chun cinn ar a fhiúntas féin agus le haon fhianaise míochaine a chuirfí ar fáil.  
Íocaíochtaí le hEastáit Bhaintreach/Bhaintreach (Fir)  

Má fhaigheann ball de Scéim Ranníocach Pinsin do Nuachair is Leanaí bás agus má fhaigheann a nuachar bás sula ndeonaítear an pinsean faoi réir choinníollacha na Scéime, íocfar suim le heastát an té a cailleadh arbh ionann í agus méid phinsean an nuachair ón lá i ndiaidh bás bhall na Scéime go dtí an tráth a cailleadh an nuachar. 
Pinsean Mharthanóra  

Má fhaigheann ball, nó ball ar scor, de na Buan-Fhórsaí Cosanta bás agus má tá teidlíocht a nuachair do phinsean á breathnú ní mór teastas pósta a chur chun na Roinne sula ndeonófar an pinsean. Má tá ceachtar díobh colscartha, caithfear na sonraí a sholáthar don Roinn.   
Iarratais ar Phinsean Míchumais 
Is féidir foirmeacha Iarratais ar Phinsean Míchumais a fháil ó Rannóg Riaracháin na bPinsean.   
Siúd is go n‑éilíonn na hAchtanna Arm-Phinsean go ndéanfaí iarratas ar Phinsean Míchumais ar an bhfoirm atá leagtha síos chuige agus taobh istigh de theorannacha ama atá leagtha amach sa reachtaíocht, tá an Roinn sásta glacadh le hiarratas i bhfoirm litreach ach í bheith faighte in am agus an t‑eolas a éilítear ar an bhfoirm a bheith clúdaithe ag an litir.  Tríd is tríd bheadh sé níos fearr an fhoirm chuí a líonadh.  . 

Dáta Tosaithe do Phinsean Míchumais 

Faoin Acht Arm-Phinsean is gnó don Aire dáta tosaithe Phinsin Mhíchumais.  Is gnách go dtosaíonn Pinsin Mhíchumais ón lá i ndiaidh an lae deiridh seirbhíse sna Buan-Fhórsaí Cosanta.   

An Éifeacht a bhíonn ag Cúiteamh ar Íocaíocht Phinsin/Aisce Mhíchumais   

Tá soláthar sna hAchtanna Arm-Phinsean chun go dtógfadh an tAire san áireamh aon chúiteamh a gheobhadh ball de na Buan-Fhórsaí Cosanta i ngeall ar ghortú, agus an cinneadh tosaigh á ghlacadh aige nó mar thoradh ar athbhreithniú, agus méid an Phinsin Mhíchumais nó na haisce, a íocfaí faoi na hAchtanna Arm-Phinsean i leith an ghortaithe chéanna, á shocrú aige.  Tá mar aidhm bhunúsach ag an soláthar seo cúiteamh dúbailte a sheachaint.  Sa ghnáth-shlí d’eascródh cúiteamh den chineál seo as caingean shibhialta ar dhamáistí in aghaidh na Roinne ach níl cúiteamh, a gheofaí mar thoradh ar chaingean in aghaidh tríú pháirtí, fágtha as an áireamh.   

Nuair a bhíonn cás ar leith le bheith faoi chaibidil, meabhraítear na forálacha reachtúla don té atá i gceist agus tugtar cuireadh dó uiríll a dhéanamh faoin gcuid den chúiteamh, más ann di, ar chóir a thabhairt san áireamh, comhdhéanamh na ndamáistí agus aon tosca speisialta nó maolaitheacha ar chóir a chur ar an meá.   Cuirtear uiríll den chineál seo san áireamh ina n‑iomláine dula nglactar an cinneadh deiridh.   
Agus an bhreith dheiridh á glacadh ar aon chás ar leith tig leis an Aire a thabhairt san áireamh an chuid de na damáistí arbh fhéidir a áireamh mar dhamáistí ginearálta nó an chuid arbh fhéidir a chur i leith cailliúint ioncaim, nó an dá chuid, de réir mar a fheictear don Aire a bheith cuí.  
Fuílleach Pinsin ar Bhás Pinsinéara 
Sular féidir cuntas phinsinéara, a fuair bás, a thabhairt chun críche, caithfear dáta a bháis a dheimhniú le teastas báis nó le fógra báis.    Tar éis don dáta báis a bheith deimhnithe, agus má  tá fuílleach fós sa chuntas, cuirfear foirm dhearbhaithe reachtúla amach chuig an neasghaol féachaint an bhfuil probháid nó cairteacha riaracháin á nglacadh amach.   Má tá uacht cruthaithe scaoilfear an fuílleach leis an seiceadóir, nó, i gcás chairteacha riaracháin, leis an riarthóir; nó, murach sin, díolfar an fuílleach leis an neasghaol a bhí i dteagmháil leis an Roinn.  
Róshealbhóirí  

Tugtar Róshealbhóir ar iar-bhall de na Buan-Fhórsaí Cosanta  a fhanann i seilbh neamhúdaraithe cheathrúna do dhaoine pósta tar éis imeachta dó.  Seo a leanas an polasaí maidir le sochair aoisliúntais a íoc le róshealbhóirí:

· Mura bhfuil an duine cáilithe ach amháin chun aisce a fháil coimeádfar siar an íocaíocht go dtí go mbeidh sé/sí imithe as na ceathrúna:  

· Má tá an duine cáilithe chun aisce agus pinsean seirbhíse araon a fháil, íocfar an aisce sa ghnáth-shlí agus íocfar an pinsean seirbhíse (lúide an asbhaint chuí i ngeall ar an róshealbhú agus táillí leictreachais).  Is éard a bheidh sa táille róshealbhaithe ná an táille a dhlitear ar phearsanra faoi sheirbhís as ceathrúna do lucht pósta, móide 10%.  
Tá an Roinn ag leanúint uirthi ag scrúdú na roghanna uile atá aici maidir le róshealbhú cheathrúna do lucht pósta.  
Ró-íocaíochtaí  

Nuair a dhéantar ró-íocaíocht le duine i leith pinsin/liúntais bíonn dualgas ar an Roinn méid na ró‑íocaíochta a fháil thar n‑ais.  Is é a dhéantar ná an pinsinéir a chur ar an eolas faoi shonraí na ró‑íocaíochta, faoin tslí inar tharla sí, agus ansin socrú a dhéanamh i gcomhar leis an pinsinéir faoin dóigh is fearr chun an ró-íocaíocht a fháil thar n‑ais.   
I gcás pinsinéirí atá básaithe, déantar teagmháil le hionadaithe an eastáit agus cuirtear ar an eolas iad faoi shonraí na ró‑íocaíochta, faoin tslí inar tharla sí, agus ansin déantar socrú i gcomhar leo chun an ró-íocaíocht a fháil thar n‑ais.   
Modhanna Íocaíochta  

Íoctar móramh na bpinsinéirí (82%) in aghaidh na míosa tríd an tSeirbhís Leictreonach Tharchur Chiste (EFTS) agus íoctar an fuílleach le seic a sheoltar go dtí a seoltaí baile.  Is féidir le pinsinéirí a shocrú go n‑íocfar a bpinsean/liúntas leo trí institiúid airgeadais ar leith.  Tá gach eolas le fáil ó Rannóg Íocaíochtaí Pinsean na Roinne.  
I gcásanna eisceachtúla agus ar iarratas an phinsinéara is féidir an íocaíocht a dhéanamh i riaráiste – gach trí mhí nó gach se mhí.  Is gnách do phinsinéirí, a bhfuil pinsean nó liúntas beag acu agus atá ina gcónaí taobh amuigh den stát, leas a bhaint as an áis seo chun na táillí a ghabhann le hidirbhearta le hairgeadra eachtrach a choimeád chomh híseal agus is féidir.  
Foirmeacha Dearbhaithe a Líonadh  

Éilíonn an dlí go líonfadh gach pinsinéir Foirm Dhearbhaithe Phinsin ó am go chéile ag dearbhú go bhfuil sé/sí fós i dteideal an pinsean/liúntas a fháil.  Tá dualgas freisin ar nuachair Sheansaighdiúirí Chogadh na Saoirse, a bhfuil leas á bhaint acu as aon cheann de na scéimeanna speisialta,  foirm dhearbhaithe a líonadh go bliantúil ag dearbhú a dteidlíochta.  
An Pinsinéir mar Íocaí  

Rud pearsanta don phinsinéir féin é gach pinsean agus liúntas agus, dá réir, féadfar orduithe íocaíochta  a dhéanamh leis an bpinsinéir féin amháin.  Má tharlaíonn sé, de dheasca míchumais, atá dearbhaithe ó thaobh míochaine de, nach féidir leis an bpinsinéir a s(h)eic a shíniú is ceadmhach socruithe a dhéanamh a ligfeadh do dhuine eile an seic a shíniú thar ceann an phinsinéara.  Tugtar marcóir ar an duine seo.  Leanfaidh an pinsinéir air/uirthi de bheith mar íocaí ach tig leis an marcóir an seic a bhriseadh thar ceann an phinsinéara 

Liúntas Leanaí  

I gcás liúntas leanaí, atá iníoctha le hoifigigh áirithe agus le pearsanra liostáilte an fhaid is atá siad faoi sheirbhís, is ceadmhach leanúint de bheith á íoc ar leanaí cáilithe i gcás bhaill foirne a chuaigh ar scor ar chúiseanna aoise nó míochaine nó a cailleadh agus iad fós faoi sheirbhís. Ní bhíonn feidhm ag an socrú seo i gcás linbh atá cáilithe chun pinsean/liúntas a fháil faoi Scéimeanna Pinsin na bhFórsaí Cosanta nó faoi na hAchtanna Arm-Phinsean nó i gcás linbh a bhfuil liúntas leanaí á íoc ina leith i ngeall ar fhostaíocht atá á maoiniú le hairgead poiblí.  
2.7.2
Párolla  

Is iad na príomh-fhorálacha a bhaineann le réimse an Phárolla ná na hAchtanna Cosanta 1954 go 2007, na hAchtanna Airí agus Rúnaithe1925 go 1995,  an tAcht um Íoc Pá 1991, an tAcht um Bainistíocht na Seirbhíse Poiblí, 1997 agus Ionstraimí Reachtúla ábhartha a rinneadh faoi na  reachtanna seo.  Tá an‑bhaint ag na Rialacháin seo de chuid na bhFórsaí Cosanta faoin na hAchtanna Cosanta leis an ábhar:- 

(a) D.F.R.s S.2, S.3 agus S.5 

(b) D.F.R.s A.3, A.4 agus A.14 

(c) D.F.R.s R.1, R.2 agus R.5 (sraith nua). 

Tá baint leis an gceist freisin ag na Ciorcláin Airgeadais seo de chuid an Airm Uimh. 262 – Tuarastal Saighdiúirí , Uimh. 295 – Fosaithe Sibhialtacha, Uimh. 296 – An Cúltaca. Is Brainse Airgeadais na Roinne a eisíonn na ciorcláin seo.  

Tá ciorcláin agus treoracha caighdeánacha de chuid na Roinne Airgeadais ann a bhaineann le pá etc. na státseirbhíseach.   

Pléitear le cúrsaí pá chomh maith i gcomhaontaithe idir an Roinn agus an cumainn ionadacha ábhartha. 

Nuair nach bhfuil íocaíocht á rialú ag rialacháin, déantar í ar bhonn threoracha a fhaightear ón réimse cuí údaraithe sa Roinn.   

Pléitear le gnóthaí phárolla Mhíleata faoi réir ionchuir ón slabhra cuí orduithe agus bíonn cléireach pá ann i ngach aonad chun déileáil le fiosrúcháin ón bhfoireann ar an leibhéal áitiúil. 
Ullmhaítear an pá go léir atá le híoc le daoine aonair roimh an lá ábhartha tuarastail.  De bharr an ghnáis seo, bíonn gá le spriocdhátaí d’ionchur eolais faoi chúrsaí pá, a bhaineann leis an tréimhse ábhartha pá.   
2.8
Brainse na nAcmhainní Daonna  
Tá gnóthaí riaracháin phearsanra uile na Státseirbhíse faoi réir ag an gCód Pearsanra don Státseirbhís atá éisithe ag an Roinn Airgeadais  (Féach Leabhar Tagartha d‘Alt 16 ag an Roinn Airgeadais) maille le Ciorcláin agus Treoracha gaolmhara.  Tacaítear leosan ó am go chéile le Fógraí Oifige a eisítear don fhoireann uile.  Tá liosta de na Fógraí Oifige reatha le fáil ón mBrainse (féach Leabhar Tagartha d’Alt 15 – Faisnéis ar Fáil).   

Fostaithe neamhbhunaithe iad na Fostaithe Sibhialtacha atá fostaithe ag na Fórsaí Cosanta agus tá siad á rialú i gnóthaí riaracháin phearsanra ag Ciorcláin chuí de chuid na Roinne Airgeadais a bhaineann leis an fostaithe seo.  De bhreis air sin, eisíonn an Rannóg Phearsanra Shibhialtach meamraim éagsúla ó thráth go chéile a phléann le ceisteanna mar riarachán pearsanra agus ceisteanna  áitiúla eile a bhaineann le fostú pearsanra mar iad.  
2.9
Brainse na gCóras Faisnéise
Níl an Brainse seo freagrach as aon achtachán nó scéim mar a thuigtear a leithéid in Alt 16 den Acht.   
Níl de bhaint aige leis an bpobal ach cibé plé a bhíonn aige le soláthraithe nó le hábhair sholáthraithe earraí agus seirbhísí atá bainteach le teicneolaíocht na faisnéise agus na cumarsáide.   Tá na bearta seo á rialú faoi réir threoirlínte an Rialtais, ag treoracha de chuid an AE (féach an iontráil do Bhrainse na gConarthaí thuas chun teacht ar eolas ábhartha faoi na treoirlínte agus na treoracha seo) agus faoi réir Chiorcláin agus treoracha de chuid na Roinne Airgeadais (féach Leabhar Tagartha d‘Alt 16 ag an Roinn Airgeadais).   
2.10
An Brainse um Shlándáil Idirnáisiúnta agus um Pholasaí Cosanta 
Níl an Brainse seo freagrach as aon achtachán nó scéim mar a thuigtear a leithéid in Alt 16 den Acht.   
2.11
An Oifig um Phleanáil Éigeandála 
Bhunaigh an tAire Cosanta an Oifig um Phleanáil Éigeandála de bhun Chinneadh Rialtais dar dáta 2 Deireadh Fómhair 2001 (Tag. S 180/46/01/002).   Níl an Oifig  seo freagrach as aon achtachán nó scéim mar a thuigtear a leithéid in Alt 16 den Acht.     

2.12
An Brainse Pleanála agus Eagrúcháin  

Níl an Brainse seo freagrach as aon achtachán nó scéim mar a thuigtear a leithéid in Alt 16 den Acht.   
 2.13
An Brainse um Bhainistiú Sealúchais   

Diúscairt Sealúchais  

Déantar píosa sealúchais, a mheastar a bheith mar bharrachas ar riachtanais, a thairiscint do Ranna is d’Oifigí eile Rialtais sa chéad dul síos.  Sa chás nach bhfuil an píosa sealúchais de dhíth ar aon cheann díobh, cuirtear ar díol é trí thairiscintí poiblí a lorg, ach amháin san cásanna seo: 

(a) Má tá an sealúchas ag teastáil ó údarás áitiúil nó ó ghníomhaireacht eile déantar e a thairiscint dóibh ar phraghas iomlán an mhargaidh.  
(b) Más Ceathrúna do Lucht Pósta an sealúchas atá i gceist, déantar é a thairiscint sa chéad dul síos don áititheoir ar phraghas an mhargaidh.  Murar spéis leis an áititheoir glacadh leis an tairiscint cuirtear ar díol é trí thairiscintí a lorg ó bhaill de na Fórsaí Cosanta atá faoi sheirbhís.  Mura bhfaightear aon tairiscint inghlactha, cuirtear ar díol e trí thairiscintí a lorg ón bpobal.   
I ngach cás a bhaineann le diúscairt shealúchais, feidhmíonn an Brainse i ndlúth-chomhar le hOifig an Phríomh-Aturnae Stáit.
Léasanna agus Ligean  

Deonaítear léasanna ar shealúchas na Roinne ó thráth go chéile i gcomhar leis na húdaráis mhíleata.  Déantar léas a thairiscint don iarrthóir faoi réir cibé coinníollacha a leagtar síos.   Leantar an gnáthamh seo freisin i gcás ceadúnais chúngaigh ar thailte na Roinne.  

Deonaítear beanna féaraigh ar thailte na Roinne ar bhonn chomórtas tairisceana.  Sa ghnáth-shlí comórtais phoiblí a bhíonn iontu seo.   Mar sin féin, bíonn comórtais thairisceana áirithe teoranta ar chúinsí slándála.    

Tá an Príomh-Aturnae Stáit freagrach as na doiciméid a bhaineann le léasanna agus le ceadúnais a dhréachtú.  

Cothabháil  

Nuair a ghlactar cinneadh obair chothabhála a dhéanamh ar shealúchas na Roinne is féidir an conradh chun an obair seo a dhéanamh a shocrú ar bhonn chomórtas tairisceana.  Go ginearálta, is ar bhonn tairisceana, faoi réir threoirlínte na Roinne, a shocraítear ar obair chothabhála a dhéanamh, má chosnaíonn sí breis is €6,350.  I gcas píosaí oibre a chosnaíonn níos lú ná sin ní cás go mbeadh tairiscint i scríbhinn i gceist.   

Pleanáil  

Cuireann údaráis áitiúla liostaí iarratas ar chead pleanála chuig an Brainse. Scrúdaítear iad seo go córasach agus seoltar iad chomh maith chuig na húdaráis mhíleata.  Cuirtear agóidí isteach más cuí.  Faigheann an Brainse pleananna forbartha na n‑údarás áitiúil chomh maith.  Leantar an gnás céanna leo seo. 

Cóiríocht ar Cíos 
Is féidir cóiríocht a ghlacadh ar cíos chun úsáide, go bunúsach, ag an gCúltaca.  Sna cásanna seo, is gnách leis na húdaráis mhíleata cóiríocht oiriúnach a aimsiú agus a aithint.  Mar sin, eagraítear comórtais tairisceana freisin féachaint an bhfuil sealúchas oiriúnach ar fail.   

Fógraíocht 
Is é polasaí na Roinne an pobal a chur ar an airdeall faoin mbaol a bhaineann le dul isteach ar thailte a úsáideann an tArm.  Tá freagracht ar an mBrainse um Bhainistiú Sealúchais as fógraí a chur sna nuachtáin náisiúnta agus áitiúla ag amanna ríthábhachtacha le linn na bliana (e.g. deirí seachtaine lá saoire bainc) ag cur fainice ar an bpobal áiteanna áirithe a sheachaint.  Cuirtear in airde agus coinnítear fógraí rabhaidh faoi raonta lámhaigh. 

2.14
Bord na nArm-Phinsean
Leagtar amach na critéir faoin a ndeonaítear pinsin, aiscí agus liúntais in Achtanna na nArm-Phinsean 1923 go dtí 1980, in Ionstraimí Reachtúla agus i gCeaduithe na Roinne Airgeadais.  Scrúdaíonn Bord na nArm-Phinsean iarratais ar phinsin mhíchumais agus déanann sé athbhreithniú ar mhéid an mhíchumais acusan a bhfuil pinsin mhíchumais shealadacha á bhfáil acu faoi réir na gcoinníollacha atá leagtha amach in Achtanna na nArm-Phinsean 1923-1980 agus sna Rialacháin Arm-Phinsean. 

